ՀԻՄՆԱՎՈՐՈՒՄ
«ԳՈՒՅՔ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ»
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

 1. Ընթացիկ իրավիճակը և իրավական ակտի ընդունման անհրաժեշտությունը
«Գույք հետ վերցնելու և ամրացնելու մասին» ՀՀ կառավարության որոշման նախագծի (այսուհետ՝ Նախագիծ) ընդունումը պայմանավորված է Դատական դեպարտամենտի կողմից օգտագործվող, սակայն Արդարադատության նախարարության հաշվեկշռում հաշվառվող գույքային խնդիրների լուծման անհրաժեշտությամբ:

2․ Առաջարկվող կարգավորման բնույթը
	Նախագծով առաջարկվում է Արդարադատության նախարարության հաշվեկշռում հաշվառված գույքը, որն օգտագործվում է դատարանների կողմից՝ հանձնել Դատական դեպարտամենտին։ 
Միաժամանակ, Նախագծով հանձնվող գույքի ցանկում ներառված է նաև քաղաքացիական դատավարության թվայնացման համակարգչային ծրագրային փաթեթը, որը ևս առաջարկվում է փոխանցել  Դատական դեպարտամենտի հաշվեկշիռ։ Արդարադատության նախարարության և «Մեյսիս Ինֆորմեյշն Սիսթեմս ՍՊԸ»-ի միջև 13.06.2022 թ. կնքվել է Պետության կարիքների համար ծառայության մատուցման պետական գնման թիվ ՀՀԱՆ-ԷԱՃԾՁԲ-22/30-1 պայմանագիրը (այսուհետ նաև՝ Պայմանագիր), որի շրջանակում մշակվել և 2023 թվականից գործարկվել է ՀՀ-ում առաջին թվային դատարանը՝ քաղաքացիական դատավարության ծրագիրը (այսուհետ՝ Ծրագիր): 
Պայմանագրով և դրան կից տեխնիկական առաջադրանքով Ծրագրի մշակման աշխատանքների ավարտից, հանձնումից և ընդունումից հետո նախատեսված է եղել 18 ամսյա անվճար երաշխիքային սպասարկման ժամկետ, որը հոսել և ավարտվել է:
Միաժամանակ, ՀՀ կառավարության 21.07.2022 թ. թիվ 1133-Լ որոշմամբ հաստատված՝ ՀՀ դատական և իրավական բարեփոխումների 2022-2026 թվականների ռազմավարությունից բխող գործողությունների ծրագրի 1-ին նպատակի 1-ին կետի համաձայն՝ «Էլեկտրոնային դատարան» դատական գործերի էլեկտրոնային կառավարման միասնական համակարգի քաղաքացիական գործերով էլեկտրոնային մոդուլի մշակման, ներդրման և գործարկման գործողության պատասխանատու մարմինների ցանկում է նաև Բարձրագույն դատական խորհուրդը:
Հաշվի առնելով վերոնշյալը և  հանգամանքն առ այն, որ քննարկվող գնման ընթացակարգի արդյունքում ստեղծված և գործարկված՝ Ծրագրի առաջնային շահառու և օգտագործող են հանդիսանում քաղաքացիական մասնագիտացմամբ դատավորները, նրանց կազմերը և նշյալ դատարանների գրասենյակները, ինչպես նաև այն, որ քննարկվող էլեկտրոնային համակարգն իրենից ներկայացնում է դատական համակարգի գործառույթներն արտացոլող էլեկտրոնային ենթակառուցվածք՝ Նախագծով Արդարադատության նախարարությունը նախաձեռնել է Ծրագիրը Բարձրագույն դատական խորհրդի աշխատակազմ Դատական դեպարտամենտի հաշվեկշիռ փոխանցելու գործընթաց: 
Նշյալի արդյունքում առավել արդյունավետ կդառնա Ծրագրի հետագա սպասարկման կազմակերպումը՝ միաժամանակ գույքային տեսանկյունից արտացոլելով նաև Ծրագրին առնչվող գործառութային պատկանելությունը: 

 	3․ Ակնկալվող արդյունքը
Նախագծի ընդունման արդյունքում համապատասխան գույքի ամրացմամբ հնարավորություն կստեղծվի վերոնշյալ պետական մարմինների գործունեության համար ապահովել պատշաճ աշխատանքային պայմաններ:

4․Նախագիծը մշակող պատասխանատու մարմինը
Նախագիծը մշակվել է Արդարադատության նախարարության կողմից:

5․Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
ՀՀ կառավարության սույն որոշման նախագծի ընդունnւմը Հայաստանի Հանրապետության պետական բյուջեի եկամուտների և ծախսերի փոփոխություն չի առաջացնի:

6․Նախագծի ընդունման առնչությամբ ընդունվելիք այլ իրավական ակտերի  նախագծերը կամ դրանց ընդունման անհրաժեշտության բացակայության մասին
Նախագծի ընդունման դեպքում այլ իրավական ակտերում փոփոխություններ և/կամ լրացումներ չեն նախատեսվում: 

	7․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:
Նախագիծն առնչվում է Հայաստանի Հանրապետության կառավարության 2021-2026թթ. ծրագրի 5․3  կետին, մասնավորապես, դատարանների տեխնիկական հագեցվածության կատարելագործմանը, էլեկտրոնային արդարադատության համակարգի ներդրմանը։


